1 узровень. Акрэсліце рысы эпохі, у якую жыў і працаваў  беларускі аўтар (вусна).

2 узровень. Вызначце (калі магчыма) асноўныя этапы жыццёвага шляху, творчасці мастака (вусна), раскажыце пра агульную ідэйную скіраванасць творчасці паэта ці пісьменніка.
3 узровень. Абгрунтуйце сваю пазіцыю (вусна).

4 узровень. Заканспектуйце матэрыял, прапанаваны настаўнікам для вывучэння.

5 узровень. Растлумачце эпіграф, узяты для вывучэння жыццёвага і творчага шляху мастака.

Васіль Уладзіміравіч Быкаў
(1924 – 20003)

...На бестэрміновай перадавой...


                                    А.Адамовіч
Творы Васіля Быкава атрымалі сусветнае прызнанне. Яны перакладзены больш чым на 50 моў народаў свету. Для нашай літаратуры факт выключны, пакуль што адзіны  за ўсю яе гісторыю.





Д.Бугаёў


Нарадзіўся ў вёсцы Бычкі на Ушаччыне ў сялянскай сям’і, якая добра ведала цану кавалку хлеба, бо ён не заўсёды быў на стале. Вымушанае ўступленне бацькоў у калгас становішча не палепшыла: “Аказваецца, учора арганізаваліся ў калгас, і сёння, значыць, раніцай прыехалі і засекаў. З кадушак, у істопцы забралі ўсё насенне... І чым дзяцей карміць, што самой есці... Трохі бульба была, мяшалі з травой. І такое харчаванне прадаўжалася многа гадоў. Памятаю, бацька пойдзе – размяркоўваюць, падлічваюць працадні і ўсё такое. ...А прыносіць паўмяшка. Гэта ўсё, што ён зарабіў за год. А яшчэ пастаўкі з прысядзібнага агарода... Помню, бацька развівае путы, конскія путы раскручвае. Бо трэба здаць кудзелю...” У “Знаку бяды” (1984) В.Б. на поўны голас і з вялікай мастацкай сілай сказаў пра несправядлівасць і самой калектывізацыі па-сталінску, і асабліва раскулачвання. Яго аповесць “Аблава” (1988) цалкам прысвечана паказу трагічнасці падзей таго часу. Гэта быў новы погляд (п’еса У.Бутрамеева “Страсці па Аўдзею”, аповесць С.Грахоўскага “”А маці не спіць”, А.Адамовіча “Венера, ці Як я быў прыгоннікам” і інш.).

Закончыўшы 9 класаў Кубліцкай сярэдняй школы, юнак паступіў у Віцебскае мастацкае вучылішча на скульптурнае аддзяленне, аднак з-за адмены дзяржаўнай стыпендыі вучобу вымушаны быў пакінуць. Давялося пайсці  ў ФЗН (фабрычна-заводскае навучанне), дзе кармілі і давалі адзенне. У выніку стаў бетоншчыкам-арматуршчыкам. У чэрвені 1941 г. В.Б. у Кублічах здаў экстэрнам  экзамен за дзесяты клас і паехаў на Украіну паступаць у індустрыяльны інстытут.

Вайна гэтыя планы перакрэсліла. Напачатку ў складзе інжынернага батальёна ўдзельнічаў у будаўніцтве абарончых збудаванняў. Затым скончыў Саратаўскае пяхотнае вучылішча і з 1943 г. у якасці камандзіра ўзвода  палковай і армейскай артылерыі ўдзельнічаў у баях на 2-м і 3-м Украінскіх франтах. Быў двойчы паранены, ляжаў у шпіталях. У 1944 г. бацькі В.Б.атрымалі паведамленне, што іх сын мужна загінуў каля Кіраваграда (гэта было засведчана на абеліску). Але Быкаў выжыў і ваяваў далей. З дзеючай арміяй прайшоў Румынію, Венгрыю, Югаславію, Аўстрыю. Служыў на Украіне, Беларусі і Далёкім Усходзе.

Са службай у вайсковых шэрагах канчаткова развіташся толькі ў 1955 г., звольніўшыся ў запас, але тэма вайны стала асноўнай ў творчасці пісьменніка. Напрыклад, у 1960 г. з’явілася першая кніга  мастака “Жураўліны крык” (першыя апавяданні надрукаваў у 1949 г.), і яна прысвечана вайне. У ёй ужо ёсць усе вызначальныя прыкметы таго жанру, які ў літаратуразнаўстве атрымаў тыпалагічную назву “быкаўская аповесць”:

1) аб’ектам свайго даследавання выбірае, здавалася б, зусім нязначны выпадак з франтавых будняў;

2) героі – радавыя салдаты і малодшыя камандзіры;

3) дзеянне адбываецца на працягу некалькіх гадзін або сутак на так званых “пятачках” у экстрэмальных умовах, калі правяраюцца не толькі фізічныя магчымасці чалавека, але і яго маральная трываласць, што выклікае праблему маральнага выбару;

4) фінал, як правіла, трагічны.


Па тэматыцы быкаўскія ваенныя аповесці выразна падзяляюцца на 2 групы:

- франтавыя (“Жураўліны крык”, 1960; “Здрада”, 1961; “Трэцяя ракета”, 1962; “Пастка”, 1962; “Мёртвым не баліць”, 1965; “Праклятая вышыня”, 1968; “Дажыць да світання”, 1972; “Яго батальён”, 1975; “Пакахай мяне, салдацік”, 1995);

- партызанскія (“Круглянскі мост”, 1969; “Сотнікаў”, 1970; “Абеліск”, 1971; “Воўчая зграя”, 1974; “Пайсці і не вярнуцца”, 1978; “У тумане”, 1987), раман “Кар’ер” (1985).


Выключэнне – аповесць “Альпійская балада” (1963).


Вядома, Быкава-пісьменніка нарадзіла вайна, бо ён прыйшоў  у літаратуру сказаць свету выпакутаваную на крывавых франтавых дарогах цяжкую і жорсткую праўду ад імя свайго забітага пакалення. Аднак у апошняе дзесяцігоддзе В.Б. звяртаецца і да іншых тэм (апавяданні “На чорных лядах”, “Жоўты пясочак” і інш.). 

